
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালা




 


প্রাণের বেদন।








অশ্রু বিসর্জ্জন, প্রাণের বেদন, সতত জীবন ভরিয়া রয়।

হৃদয়ের ভার, বহিবারে আর, নাহিক শকতি আর যে হয়॥

হইয়া হতাশ, নিরাশার শ্বাস, ব্যাপিয়া রয়েছে জীবন মোর।

অবনত শির, আঁখি রহে স্থির, শ্রান্ত এ শরীর বিষাদে ঘোর॥

নাহিক উৎসাহ, সুখের প্রবাহ, হ’য়েছে নিশ্চল জনম মত।

বিফল প্রয়াস, প্রাণে নাহি আশ, মুছিয়া গিয়াছে বাসনা যত॥

নাহি কোন কাজ, সদা গৃহ মাঝ, নীরব হইয়া বসিয়া রহি।

উদ্ভ্রান্ত হৃদয়, সতত যে হয়, কি যাতনা প্রাণে সতত সহি॥

জগতের সহ নাহিক সম্বন্ধ হ’য়েছে বিলীন সকলি হায়!

মরীচিকা সম, সেই স্মৃতি মম, হ’য়ে মনোরম পথ ভুলায়॥

আপনার প্রাণ, অরি সম জ্ঞান, তাহারে রাখিতে না চাহে মন।

কার লাগি আর, এ জীবন ভার, বহি অনিবার ছার জীবন॥

এ পোড় নয়নে, কি দৃশ্য দর্শনে, হবে তিরপিত কাহারে হেরি।

অন্ধ সে যে হায়, না হেরি তাহায়, অনুপম সেই রূপ মাধুরী॥

শ্মশানের চিতা, সদা প্রজ্বলিতা, র’য়েছে আমার হৃদয় মাঝে।

নাহিক আসক্তি, নাহি অনুরক্তি, বীতস্পৃহ রই সকল কাজে॥

গৃহ পরিজন, বিষ দরশন, সকলি হ’য়েছে বিষাদে ভরা।

অন্ধকারময়, হেরি সমুদয়, আলোকিত এই সুখের ধরা।৷

		 এই পাতা শেষ সম্পাদিত হয়েছে ০৯:৪৮টার সময়, ২৯ অক্টোবর ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

